
 EKSPOZE  

 
Poštovana predsjedavajuća Skupštine, zamjeniče predsjedavajuće 
Skupštine, poštovani  zastupnici, ministri,  Gradonačelniče Grada 
Goražda, načelnici općina u sastavu BPK Goražde, mediji, gosti, 
državni službenici i namještenici, poštovani građani Bosansko-
podrinjskog kantona Goražde, dame i gospodo, 
 
Želim da vam se zahvalim na ukazanoj prilici da danas kroz ovaj 
ekspoze iznesem principe, djelovanja i prioritete Vlade Bosansko-
podrinjskog kantona Goražde u naredne četiri godine. 
 
Pred vama je ekspoze zasnovan na viziji razvoja našeg kantona, baziran 
na progamskim mjerama i načelima, koji su usaglašeni  kroz ozbiljne 
političke pregovore koalicionih partnera, koji su vođeni više mjeseci, a 
sve u cilju iznalaženja najboljih rješenja, koji će za rezultat imati 
političku stabilnost i dalji razvoj BPK Goražde.  
 
Danas je pred zastupnicima u Skupštini Bosansko-podrinjskog kantona 
Goražde i građanima  Vlada proizišla iz složenog političkog sistema, koji 
je u našem kantonu možda i najsloženiji i najusitnjeniji.  
 
Međutim, mi smo spremni da preuzmeno odgovornost.  
 
Mnogi kažu da je danas u Bosni i Hercegovini povjerenje u politiku i 
političare poljuljano, da građani ne vjeruju političarima. Mi ćemo 
nastojati da to promijenimo i spremni da vratimo to povjerenje.  
Ova Vlada će nastojati da bude prvenstveno Vlada građana BPK 
Goražde, a naša je osnovna zadaća i obaveza da se zajedno borimo za 
dostojanstvo života u ovom kantonu. 
 
Od prvog do posljednjeg dana ove Vlade.  
 
 Velika je odgovornost pred nama, jer imamo generacijski zadatak.  



Prije svega, vratiti povjerenje građana, kvaliteno raditi, biti spreman na 
kritike. 
 Zadatak ove Vlade, ali i čitave politike i onih koji su u vlasti, a i onih 
koji su u opoziciji je da se prestane sa sitnim politikanstvom. Naš 
zajednički interes je interes građana ovog  Kantona.  
Zadatak će nam biti da fokus vratimo tamo gdje mu je i mjesto – na 
interes građana.  
 
Ova Vlada je Vlada koja u teškim vremenima preuzima odgovornost. 
Spremni smo da radimo, da stvaramo atmosferu povjerenja, 
međusobnog uvažavanja i poštovanja.  
 
Od svih vas tražit ćemo razmijevanje i podršku u postizanju ciljeva čiji 
uspjeh jako zavisi od sinergije svih učesnika javnog života u Bosansko-
podrinjskom kantonu Goražde. 
 
Ova Vlada Bosansko-podrinjski kanton vidi kao moderan, evropski 
orjentisan kanton, koji će nastojati svoju politiku temeljiti na 
produktivnom i kontinuiranom zapošljavanju, efikasnoj administraciji i 
socijalnoj uključenosti, odnosno Kanton snažne privredne 
infrastrukture koji omogućava zapošljavanje, rastući životni standard, 
uz održivo korištenje prirodnih resursa. 

Ne možemo a da se ovom prilikom ne vratimo u prethodni period 
postojanja  Bosansko-podrinjskog kantona Goražde.  

Svi mi ovdje smo svjedoci da je naš Kanton, s pravom, dobio epitet 
„čuda“ bosansko-hercegovačkog otpora i ekonomskog razvoja.  

Uspjeli smo, svi zajedno, da u relativno kratkom vremenskom periodu, 
od gotovo u potpunosti devastiranog prostora, bez perspektive, 
dostignemo određeni napredak u svim segmentima.  

Uspjeli smo da postanemo prepoznatljiv kanton u FBiH, primjer dobrog 
poslovanja i saradnje na svim poljima, a taj trend trebamo zajedno i 
dalje nastaviti.  



Pokrenuli smo historijske projekte, infrastrukturnog povezivanja i 
nastavit ćemo na tome raditi. To je obaveza svih nas, naša misija i naša 
budućnost.  

To znači da će Vlada u ovom mandatnom periodu usmjeriti aktivnosti 
na provedbi Strategije razvoja Bosansko-podrinjskog 
kantona  Goražde, kao i donošenje Strategije razvoja kantona 2020-
2024.   

Naši prioritetni ciljevi bit će: 

1. Uspostaviti pogodno privredno okruženje i dinamičnu privredu 
zasnovanu na prirodnim resursima i poslovnoj tradiciji. 

2. Učiniti BPK Goražde mjestom kvalitetnog življenja. 

3. Osigurati održivo upravljanje okolišem i jačati infrastrukturne 
kapacitete BPK Goražde. 

4. Razviti kvalitetnu i efikasnu javnu upravu, u službi građana BPK 
Goražde. 

5. Energetska efikasnost. 

Budući da je Zeleni ekonomski razvoj jedan od značajnih projekata 
na međunarodnom nivou, samim tim i energetska efikasnost 
predstavlja jedan od prioriteta energetske politike Evropske Unije. U 
tom pogledu, Evropska komisija je donijela nekoliko strateških 
dokumenata, među kojima su najvažniji: 

 Akcioni plan energetske efikasnosti 2006 
 Plan energetske efikasnosti 2011 
 Strategija Europa 2020 
 Okvir za klimatsku i energetsku politiku u razdoblju 2020 – 

2030. 
 Energijska mapa puta 2050  

Bosna i Hercegovina je potpisivanjem Ugovora o Energetskoj 
zajednici (EnC) preuzela obavezu transpozicije odredbi direktiva 



Evropske Unije u domaće zakonodavstvo, a koje se odnose na 
energetsku efikasnost. Među najvažnijim direktivama ističu se 
sljedeće: 

 Direktiva 2012/27/EU o energetskoj efikasnosti, 
 Direktiva 2010/31/EU o energetskim karakteristikama zgrada, 
 Direktiva 2010/30/EU o označavanju proizvoda koji troše 

energiju i standardne informacije o proizvodu. 

Javni objekti na području BPK-a se nalaze u zaista lošem stanju. To 

nas dovodi do zaključka da je potencijal za uštede zaista veliki, a 

iskustva sa dosada realizovanim projektima na povećanju energijske 

učinkovitosti na školskim i drugim javnim objektima na području našeg 

kantona govore da su u mnogim slučajevima uštede, odnosno povrat 

investicije između pet i osam godina. Također, moramo imati u vidu da 

su uslovi boravka i rada u mnogim javnim objektima znatno ispod 

željenog nivoa. U takvim objektima realan problem jeste nepostojanje 

dokumentacije, ali to je rješiv problem. Uz sve izazove, koje mislim da 

možemo prevazići, neophodno je još prilikom kreiranja Strategije 

razmišljati o potpunom efektu, a isti će izostati ukoliko ne promijenimo 

ponašanje samih krajnjih korisnika u objektima. 

Aktivnosti koje će se realizovati u okviru projekta osigurat 

će smanjenje emisije CO2 što znači prelazak na čistije energente, 

smanjenje zagađenja zraka u zimskom periodu uzrokovanog 

nepravilnim i neefikasnim sagorijevanjem goriva koja su trenutno u 

upotrebi, povećanje nivoa komfora u objektima, pozitivan utjecaj na 

zapošljavanje u građevinskom sektoru, povećanje svijesti o 

energetskoj efikasnosti, te općenito smanjenje lokalnog zagađenja. 

U ovom procesu, Vlada poziva sve relevantne subjekte kantona, počev 
od predstavnika privrede, vladinog i nevladinog sektora i građana,  da 
zajedno radimo za dobrobit našeg kantona.  

To samo po sebi  nameće potrebu djelovanja i poduzimanja mjera 
usmjerenih prije svega na privredu, privredu kojoj se ova Vlada stavlja 



na raspolaganje kao partner koji  će zakonodavnim i operativnim 
mjerama poboljšavati privredni ambijent, i koja će nastojati održati 
postojeću harmoniju i sinergiju djelovanja privrednika Bosansko-
podrinjskog kantona, kao najvažnijeg generatora razvoja. 

Održavanje i poboljšanje budžetske stabilnosti Kantona i općina u 
sastavu Kantona je naša zajednička obaveza. Osnovni prioriteti 
ekonomske politike će biti održavanje stabilnosti fiskalnog sistema i 
održavanje likvidnosti budžeta, kontrola javne potgrošnje, raspodjela 
ograničenih budžetskih resursa na najvažnije ekonomske i socijalne 
prioritete ove Vlade.  

Bolje ćemo poslovati i manje trošiti. Nastojat ćemo tretirati kantonalnu 
imovinu kao svoju, a ne ničiju. Javni interes će biti u ravnoteži sa 
interesima privatnih investitora. Javni interes će biti usaglašen sa 
građanima. Nastojat ćemo koristiti najbolje prakse. Pravit ćemo 
uštede, te uštedama iz boljeg poslovanja praviti prostor, mjesta za 
investicije.  

Odnos s Gradom Goražde i općinama u sastavu BPK Goražde će biti 
prijateljski i partnerski.  

Nastojat ćemo održati postojeći nivo životnog standarda građana, nivo 
javne potrošnje, nivo bezbjednosti u Kantonu, socijalne i zdravstvene 
zaštite.  

Prioritet nove Vlade će biti finansijska stabilnost Kantona, a nje ne 
može biti bez kvalitenije podrške viših nivoa vlasti i kvalitetne saradnje 
sa ostalim kantonima u FBiH. 

 Naš cilj je zadržati ljude na Drini.  

Goražde smo uspjeli brendirati kao potentan  privredni potencijal. I na 
tome ćemo i dalje nastojati raditi, ali će ova Vlada nastojati puno više 
pažnje posvetiti urbanizmu, borbi protiv korupcije, većem učešću žena 
u sve sfere života, povećanju građanske inicijative, obrazovanju,  
kulturi i sportu.  



U vrhu prioriteta ove Vlade je svakako veća uključenost mladih u 
kreiranju jednog novog ambijenta za njihov razvoj i izražavanje.  

Nastojat ćemo „razdrmati“ Bosansko-podrinjsku kulturnu scenu, 
novim odnosom i pristupom kulturi u našem kantonu.  Nema razvoja 
bez mladosti.  Nema mladosti bez kulture. Bosansko-podrinjski kanton 
Goražde  mora biti vodeći regionalni kreativni centar, mjesto susreta 
kreativnih ljudi.  

Bosansko-podrinjski kanton je kanton sporta, vrhunskih sportista i 
talenata.  Nastojat ćemo unaprijediti sport kroz infrastrukturno 
poboljšanje uslova treniranja i rada sportista.  

Pitanja razvoja infrastrukture u oblasti saobraćaja, ruralnog razvoja, 
turizma, javne uprave, obrazovanja, zdravstva, zaštite okoliša, privrede 
su bitan segment u radu svake administracije, što nije izuzetak ni u 
ovom slučaju. 

Sport me je naučio da nema izgubljenih utakmica, a ova Vlada je jedna 
kvalitetna ekipa , jedan tim, koji je odlučio da pobijedi.  

Nastojat ćemo napraviti sveobuhvatnu reformu poslovanja Vlade 
kantona, prije svega povećati transparentnost, otvorenost prema 
građanima, uvođenje novih savremenih formi kancelarijskog 
poslovanja. 
Prelazak na “paperless” poslovanje će biti jedan od ciljeva Vlade na 
čijem sam čelu, te u naredne četiri godine nastojat ćemo potpuno 
digitalizavati poslovanje Vlade, od samih sjednica do svih poslova koje 
ova Vlada ima sa građanima. E- Vlada i e- Skupština je nešto na čemu 
ćemo u kontiutetu raditi.  
Ovo ne treba gledati kao luksuz, nego kao temelj uspješnog i 
transparentnog rada ove Vlade, kao put ka transparentnom radu, te 
svakako i borbi protiv korupcije. 
 

Modernizacija sistema obrazovanja je kontinuiran proces i svakako 
zaslužuje pažnju u vidu infrastrukturnog poboljšanja uslova u školama, 
razvoja sistema nastave i praćenja kvaliteta, sistema stipendija 



pojačanim uključivanjem socijalnih kriterija kao i pitanjima daljnjeg 
razvoja predškolskih i  visokoškolskih ustanova. 

Prosvjetni radnici moraju imati svaki vid podrške, oni su stub ovog 
društva. 

Ovo društvo je dužno poštovati ljude koji su ga trajno zadužili. Briga za 
boračku populaciju je direktno povezana sa stepenom dostojanstva 
cijelog društva. Nastojat ćemo raditi na dugoročnom, ekonomskom 
osnaživanju pripadnika boračke polulacije, kroz modele socijalnog 
poduzetništva, boračke zadruge i firmi koje će biti u fokusu nadležnog 
ministarstva.    

Ova Vlada neće zatvarati oči pred socijalnim nejednakostima. Ovaj 
kanton neće biti mjesto gdje će se ljudi dijeliti po socijalnom statusu, 
već upravo suprotno. Neophodna je reorganizacija rada ustanova 
socijalne zaštite, kao i kreiranje socijalne karte, te izrade jedinstvene 
modularne baze svih korisnika socijalne zaštite, svih socijalnih usluga i 
osoba u stanju socijalnog rizika. Ovo će biti fokus Vlade, jer želimo 
obuhvatnu reformu socijalne zaštite zasnovane na stvarnoj potrebi, a 
ne na statusu.  

Nastojat ćemo dati snažnu podršku zdravstvenim radnicima, našim 
ljekarima, kroz snažnu podršku struci, jačanju institucija i osiguranju 
stalne modernizacije i napretka. Zato je potrebno da radimo zajedno, 
da osiguramo sve što je struci potrebno, te da čuvamo dignitet 
liječničke profesije. Potrebno je da osiguramo da se što više 
zdravstvenih usluga građanima vrši u našem kantonu. Možda je to 
ambiciozan cilj ove Vlade, ali svakako nije neostvarljiv. U tom 
kontekstu, potrebno je da djelujemo strateški, da imamo jasan plan 
zadržavanja zdravstvenih profesionalaca.  

Cijeneći naprijed navedeno, ovim putem se neizostavno nameće 
potreba označavanja metoda rada ove Vlade, a to su: 

– zakonitost i transparentnost, 

-timski rad, 



- socijalna osjetljivost,  

- pravednost, 

- odgovornost. 

 

Zakonitost je zasigurno najvažniji metod u radu,  kao opći princip do 
kojeg se dolazi izradom kvalitetnih propisa i akata.  Opredjeljenjem ka 
postizanju većeg obima ostvarivanja ovog načela istovremeno 
možemo govoriti i o postizanju smanjenja korupcije kao strateškom 
pitanju svih vlada.  

 Pomenute metode rada, zasigurno, predstavljaju izraz volje građana 
ovog Kantona i zato ovim putem pozivam sve da o njima vode računa, 
jer u ishodištu se zasigurno nalaze pozitivne društvene vrijednosti, koje 
same po sebi dovode do poboljšanja u svim oblastima i stvaraju nužno 
potrebno povjerenje. 

Pred ovom Vladom je veliki zadatak, ali veće privilegije nema – tu smo 
da služimo građanima ovog Kantona.  

Mi smo odlučni i spremni da radimo i pozivam sve koji su spremni da 
podrže ovu viziju da se priključe, da nam daju šansu, da budu na našoj 
strani i da nam budu potrebna podrška.  

Također vas pozivam da nam uputite i snažnu kritiku, ako krenemo 
pogrešnim putem.  

Ovo je početak nove politike, politike odgovornosti, koja 
podrazumijeva da svoja djela i rezultate u potpunosti stavljamo pred 
sud javnosti i građana Bosansko-podrinjskog kantona Goražde.  

Poštovani građani i zastupnici, 

Hvala vam na datom prostoru i pažnji. Želim da vas još jednom 
pozovem da radimo zajedno u interesu BPK Goražde. Iskreno vjerujem 
da dobrim dijelom svi dijelimo iste želje i nadanja, želimo da  Bosansko-



podrinjski kanton bude moderan, evropski orjentisan kanton, 
temeljnih moralnih principa i uvjerenja. 

Hvala vam! 

                                               Aida Obuća, premijerka BPK Goražde 

 

 

 

 

 

 

 

 

 

 

 

 

 


